
Torpaqlarımızın düşməndən 
təmizlənməsində qəhrəmancasına 
döyüşmüş, Azərbaycan bayrağını 
işğaldan azad edilən torpaqlarımızda 
dalğalandırmış, ölkəmizin ərazi bütövlü-
yü yolunda canlarını fəda etmiş əsgər və 
zabitlərimizə, bütün şəhidlərimizə dərin 
ehtiram əlaməti olaraq, müharibə qələbə 
ilə bitəndən 3 həftə sonra – 2 dekabr 
2020-ci ildə Prezident İlham Əliyev 27 
sentyabr – Vətən müharibəsinin baş-
ladığı günün Azərbaycan Respublika-
sında Anım Günü kimi qeyd olunması 
ilə bağlı sərəncam imzalamışdı. Şəhid 
ruhlarına, onların doğmalarına ali eh-
tiramın göstəricisi olan bu tarixi qərara 
əsasən, II Qarabağ savaşının birinci 
ildönümündə təşkil olunan ilk ümumölkə 
anım günü çağdaş tariximizə öyünc və 
qədirbilənlik duyğuları ilə həkk olundu.

Azərbaycanın hər yerində, soy-
daşlarımızın yaşadıqları və fəaliyyət 
göstərdikləri ölkələrdə keçirilən anım 
mərasimlərində və kütləvi aksiyalarda 
torpaqlarımızın azadlığı uğrunda canları-
nı qurban vermiş şəhidlərin xatirəsi son-
suz ehtiramla yad edildi, onların ruhuna 
rəhmət duaları oxundu. 

Prezident İlham Əliyev Anım Günü ilə 
əlaqədar xalqa müraciətində II Qarbağ 
savaşında Azərbaycanın ərazi bütövlü-
yünün bərpa edilməsini, azğın düşmənin 
xəyanət və cinayətlərinin intiqamının 
alınmasını müstəqillik dövrünün ən 

önəmli hadisəsi, misilsiz qəhrəmanlıq 
salnaməsi olan Qarabağ zəfərini isə 
milli tariximizin ən böyük qələbəsi kimi 
dəyərləndirdi. Dövlət başçısı İlham 
Əliyevin və birinci xanım Mehriban 
Əliyevanın internet üzərindən anım pay-
laşımlarında da Qababağ zəfərinin tarixi 
əhəmiyyəti və şəhidlərin bu qələbənin 
qazanılmasında göstərdikləri hünər və 
rəşadət bir daha vurğulandı. 

Anım Gününün ən möhtəşəm 
aksiyası isə Vətən müharibəsi zamanı 
Azərbaycanın ərazi bütövlüyü uğ-
runda döyüşlərdə həlak olmuş əsgər 
və zabitlərimizə, qətlə yetirilən mülki 
vətəndaşlarımıza və itkin düşmüş soy-
daşlarımıza ehtiram əlaməti olaraq Bakı 
şəhərində keçirilən yürüş oldu.

Azərbaycan Respublikasının 
 Prezidenti, müzəffər Ali Baş Komandan 
İlham Əliyevin və birinci xanım  Mehriban 
Əliyevanın önündə getdiyi izdihamlı 
aksiyada gənc kursantlar və hərbçilər 
Vətən müharibəsi zamanı Azərbaycanın 
ərazi bütövlüyü uğrunda şəhid olan 
igidlərimizin, itkin düşən hərbçilərimizin 

və Ermənistan dövləti tərəfindən 
törədilən insanlıq əleyhinə və müharibə 
cinayətləri nəticəsində qətlə yetirilən 
mülki şəxslərin hər birinin təsvirlərindən 
ibarət plakatlarla yürüş edərək xalqın 
birliyinin daimi və sarsılmaz, Vətənə 
sevgi və şəhidlərimizə ehtiramın əbədi 
olduğunu sonsuz bir əzəmətlə nümayiş 
etdirdilər.

Dövlətimizin başçısı yürüşdə şəhid 
Adil İbrahimlinin fotosu əks olunmuş 
plakatı aparırdı. Müdafiə Nazirliyinin 

hərbi hissəsinin zabiti baş leytenant 
Adil İbrahimli 2020-ci il noyabrın 7-də 
Xocavənd rayonu ərazisində gedən 
hərbi əməliyyatlar zamanı həlak olub. 
O, Şuşa istiqamətində aparılmış döyüş 
əməliyyatlarında xüsusi tapşırıqla-
rın yerinə yetirilməsində şəxsi igid-
lik göstərib. Birinci xanım  Mehriban 
Əliyeva isə yürüşdə körpə şəhid 
 Narin Xalıqovanın fotosu əks olun-
muş plakatla irəliləyirdi. Narin 2020-ci 
il oktyabrın 17-də Ermənistan silahlı 
qüvvələrinin Gəncəni raket atəşinə tut-
ması nəticəsində ailəsi və qohumları ilə 
birlikdə həlak olub.

Neftçilər prospektindən başlanan 
 yürüş Azərbaycan Respublikasının 
Prezidenti İlham Əliyev tərəfindən 
həmin gün təməli qoyulan Vətən 
Müharibəsi Memorial Kompleksi və 
Zəfər Muzeyinədək davam etdi. Yürüşdə 
Azərbaycan Respublikası Müdafiə Nazir-
liyinin Heydər Əliyev adına Azərbaycan 
Ali Hərbi Məktəbinin və Bakı qarnizo-
nunda yerləşən hərbi hissələrin 3 min 
nəfərdən çox kursant və hərbi qulluqçu-
su iştirak edirdi.

Azərbaycan Respublikasının 
 Prezidenti İlham Əliyev və birinci xanım 
Mehriban Əliyeva Bakı şəhəri, 8 Noyabr 
prospektində Vətən Müharibəsi Me-
morial Kompleksi və Zəfər Muzeyinin 
təməlqoyma mərasimində iştirak etdilər. 
Dövlətimizin başçısı və birinci xanım 
Vətən Müharibəsi Memorial Kompleksi-
nin və Zəfər Muzeyinin təməlini qoydular.

Yerli vaxtla saat 12:00-da bütün 
ölkə ərazisində şəhidlərin xatirəsi 
bir dəqiqəlik sükutla yad olundu. 
Təməlqoyma mərasimindən sonra 
 Prezident, müzəffər Ali Baş Komandan 
İlham Əliyev və birinci xanım Mehriban 
Əliyeva Dənizkənarı bulvar ərazisinə 
gələrək qəhrəman şəhidlərimizin əziz 
xatirəsini bir dəqiqəlik sükutla yad etdilər. 
Xəzər dənizinin sahil sularında sıralanan 
hərbi gəmilərdən fasiləsiz fit səsi verildi, 
yaylım atəşi açıldı.

Bütün bunlar bir daha göstərdi 
ki, ümummilli lider Heydər Əliyevin 
müstəsna xidmətləri sayəsində forma-
laşan və inkişaf yoluna qədəm qoyan 
Azərbaycan Silahlı Qüvvələri bu gün 
müzəffər Ali Baş Komandan İlham 
Əliyevin rəhbərliyi altında öz şərəfli mis-
siyasını uğurla davam etdirir. Məhz bu 
uğurlu siyasət nəticəsində Azərbaycan 
Ordusu dünyanın ən güclü orduları 
sırasındadır. Ordumuzun müasir texnika 
ilə təchizatı, müntəzəm olaraq keçirilmiş 
təlimlər, ordumuzun döyüş potensialının 
gücləndirilməsi, hərbi sənayenin yara-
dılması və idxaldan müəyyən dərəcədə 
asılılığın azaldılması – bütün bunlar 
məqsədyönlü şəkildə aparılan siyasətin 
tərkib hissəsidir.

Azərbaycan Ordusu döyüş hazırlığı-
na görə MDB məkanında ön sıralarda 
gedir. Ötən 17 ildə ölkəmizin müdafiə 
sisteminin möhkəmləndirilməsi, silahlı 
qüvvələrdə aparılan islahatlar və bunun 
nəticəsi olaraq baş verən keyfiyyət 
dəyişikliklər müzəffər Ali Baş Komandan 
İlham Əliyevin ordu quruculuğundakı 
 davamlı işinin nəticəsidir. Bəzi aparıcı 

Qərb mətbu orqanlarında, habelə ABŞ-ın 
Milli Müharibə Kollecinin (National War 
College) və Seton Hall Universitetinin 
Diplomatiya və Beynəlxalq Münasibətlər 
Məktəbinin analitik nəşrlərində 
Azərbaycan Ordusunun hərbi taktikası 
öyrənilərkən belə qənaətə gəlinib ki, 
bizim qarşımızda, hətta dünyanın aparıcı 
ölkəsi olsaydı belə, onun da heç bir 
şansı olmayacaqdı. 

Azərbaycan Ordusu istənilən 
vəzifəni icra etməyə qadirdir. II Qara-
bağ müharibəsi zamanı istifadə olunan 
döyüş taktikası dünya hərb tarixində 
yenilik hesab olunur və müvafiq ali 
hərbi məktəblərin dərsliklərinə salınaraq 
öyrənilir. ABŞ Hərbi Akademiyası və 
Pentaqonun rəsmiləri Azərbaycan Ordu-
sunun hərbi əməliyyatlarının öyrənilməsi 
zərurətini qeyd edirlər.

Məhz Azərbaycan Ordusunun 
şücaəti, silahlı qüvvələrin müzəffər Ali 
Baş Komandanı cənab İlham Əliyevin 
sərkərdəlik məharəti ilə torpaqlarımı-
zın qısa müddətdə – 44 gündə mini-
mum itkilərlə düşmən işğalından azad 
edilməsi xalqımıza böyük sevinc və 
qürur hissi yaşatdı. Hərbi quruculuq 
işi Prezident İlham Əliyevin dövlət 
siyasətinin strateji prioritetlərindəndir. 
Prezident İlham Əliyev bu barədə demiş-
dir: “Əminəm ki, Azərbaycan gücləndikcə 
ordumuz da güclənəcək və ordumuz 
istənilən vəzifəni həll etməyə hazırdır, 
buna qadirdir”. 

Artıq Azərbaycanın ərazi bütöv-
lüyü bərpa edilib. Vətən müharibəsi 
nəticəsində Ermənistanın işğalçılıq 
siyasətinə son qoyuldu. Qəhrəman 
hərbçilərimizin şücaəti, rəşadəti he-
sabına, şəhidlərimizin qanı-canı ba-
hasına bütün dünya Azərbaycanın 
şanlı qələbəsinin şahidi oldu. Müxtəlif 
dairələrdən olan müntəzəm təzyiq 
və təhdidlərə rəğmən Azərbaycan öz 
haqq savaşında zəfər çaldı. Bu zəfər 
sayəsində “Ermənistanın güclü ordusu 
var”, “erməni xalqı döyüşkən xalqdır”, 

“Azərbaycan xalqı döyüşə bilmir” kimi 
miflərə birdəfəlik son qoyuldu. 

“Mən hər zaman qazilərin ya-
nında olacağam”– deyən Prezident 
 İlham Əliyev, əslində, cəmiyyətimizdə 
bütün müharibə iştirakçılarına olan 
münasibətini bildirmişdir. Yaralanmış 
müharibə iştirakçılarının reabilitasiya-
sı və onların sosial məsələlərinin həlli 
istiqamətində görülmüş işlər sübut 
edir ki, dövlət hər zaman öz əsgərinin 
yanındadır. Azərbaycan xalqı müba-
riz oğul və qızlarının şücaətini yüksək 
qiymətləndirir, bütün şəhidlərimizin ruhu-
na ehtiram göstərir, xatirəsini uca tutur. 

Bu günlərdə Vətən müharibəsində 
qəhrəmancasına döyüşmüş, Azərbaycan 
bayrağını işğaldan azad edilən tor-
paqlarımıza sancmış, ölkəmizin ərazi 
bütövlüyü uğrunda canlarını fəda 
etmiş əsgər və zabitlərimizə həsr 
olunmuş silsilə tədbirlər həyata keçirilir. 
Azərbaycan Respublikası Prezidentinin 
tapşırığına uyğun olaraq Mərkəzi Bank 
və Azərbaycan Banklar Assosiasiyası 
tərəfindən Müdafiə Nazirliyinin rəsmi si-
yahısında olan şəhidlərin banklar qarşı-
sında kredit öhdəlikləri silinmişdir. Şəhid 
və qazi ailələrinə dəstək göstərilməsində 
Azərbaycanda milli həmrəylik yaşanır.

Azərbaycan Respublikası ərazilərinin 
işğaldan azad olunması zamanı hərbi 
əməliyyatlarda iştirak edərək şücaət nü-
mayiş etdirmiş, vəzifə borcunu ləyaqətlə 
və vicdanla, döyüş tapşırıqlarını uğurla 
yerinə yetirmiş silahlı qüvvələrin hərbi 
qulluqçuları Prezident, müzəffər Ali Baş 
Komandan İlham Əliyevin sərəncamları 
ilə müxtəlif orden və medallarla təltif 
olunmuşlar – “Vətən Müharibəsi 
Qəhrəmanı” adı, “Zəfər”, “Qarabağ”, 
“Vətənə xidmətə görə” 1, 2 və 3-cü 
dərəcəli, “Rəşadət”, “Azərbaycan Bay-
rağı” ordenləri, habelə “Vətən uğrunda”, 
“İgidliyə görə”, “Döyüşdə fərqlənməyə 
görə”, “Cəsur döyüşçü”, “Cəbrayılın 
azad olunmasına görə”, “Füzulinin azad 
olunmasına görə”, “Xocavəndin azad 

olunmasına görə”, “Zəngilanın azad 
olunmasına görə”, “Suqovuşanın azad 
olunmasına görə”, “Qubadlının azad 
olunmasına görə”, “Şuşanın azad olun-
masına görə”, “Kəlbəcərin azad olunma-
sına görə”, “Ağdamın azad olunmasına 
görə”, “Laçının azad olunmasına görə”, 
“Hərbi xidmətlərə görə” kimi medallar 
Vətən müharibəsi iştirakçılarına və ya 
ölümündən sonra onların yaxınlarına 
təqdim olunmuşdur. 

Müharibə dövründə əlini, qolu-
nu itirmiş qazilərimiz üçün ən müasir 
protezlər sifariş edilmişdir. Ehtiyacı 
olan bütün qazilərə, şəhid ailələrinə 
dövlət tərəfindən lazımi köməklik 
göstərilməkdədir. İndiyədək 9 min 200-ə 
yaxın şəhid ailəsi, müharibə əlili dövlət 
tərəfindən mənzillərlə təmin edilmişdir. 
Həm Birinci, həm də İkinci Qarabağ 
müharibəsi şəhidlərinin ailələrinə Bakı-
da, Sumqayıtda, Abşeron rayonunda bu 
ilin sonuna qədər mənzillər veriləcəkdir. 
Əlavə olaraq, müharibə əlillərinə 7 min 
200-ə yaxın minik avtomaşını verilmişdir. 

Azərbaycan Respublikası Prezidenti 
tərəfindən əsas məqsədi şəhid ailələrinin 
və hərbi əməliyyatlar nəticəsində 
əlilliyi müəyyən olunmuş şəxslərin 
sosial müdafiəsi sahəsində dövlət 
tərəfindən həyata keçirilən tədbirlərə 
əlavə dəstək verilməsi istiqamətində 
vətəndaş cəmiyyəti təşəbbüslərinin 
 reallaşdırılması üçün müvafiq platforma-
nın yaradılması, bu sahədə şəffaflığın, 
hesabatlılığın və ictimai nəzarətin təmin 
edilməsi olan “YAŞAT” Fondu yara-
dılmışdır. İndiyədək fondda 62 milyon 
manatdan çox vəsait toplanmışdır.

Azərbaycan xalqı şəhidlərimizin 
intiqamını düşməndən döyüş meyda-
nında aldı və onların qanı yerdə qal-
madı. Azərbaycan “Dəmir yumruq”la 
yazılan Zəfər salnaməsi ilə dünya 
miqyasında nümunə sayıla bilər. Sent-
yabrın  23-də BMT Baş Assambleyasının 
76-cı sessiyasının dövlət və hökumət 
başçıları səviyyəsində keçirilən illik 
ümumi müzakirələri zamanı çıxış edən 
Azərbaycan Respublikasının Prezidenti 
cənab İlham Əliyevin sözləri ilə fikri-
mi yekunlaşdırmaq istəyirəm. Cənab 
 Prezident İlham Əliyev yüksək tribuna-
dan bir daha bəyan etdi: 

“Azərbaycan 30 illik münaqişəni 
hərbi-siyasi yollarla həll etdi, ərazi 
bütövlüyünü və tarixi ədaləti bərpa etdi. 
Dağlıq Qarabağ münaqişəsi keçmişdə 
qaldı. Azərbaycanda artıq Dağlıq 
Qarabağ adında inzibati ərazi vahidi 
yoxdur.  Prezidentin 2021-ci il 7 iyul 
tarixli Fərmanı ilə biz Qarabağ və Şərqi 
Zəngəzur iqtisadi zonalarını  yaratmışıq. 
Fürsətdən istifadə edərək, mən  BMT-yə 
üzv dövlətləri və BMT Katibliyini 
ərazilərimizə istinad edərkən hüquqi 
cəhətdən mövcud olmayan, siyasi ba-
xımdan qərəzli və manipulyasiya xarak-
terli adların istifadəsinə yol verməməyə 
çağırıram. Sülh və əməkdaşlığa xidmət 
edən sahələrdən biri nəqliyyat layihələri 
ola bilər. Bu kontekstdə Azərbaycanın 
əsas hissəsini Naxçıvan Muxtar Res-
publikası və Türkiyə ilə birləşdirəcək 
Zəngəzur dəhlizi regionumuz üçün yeni 
imkanlar yaradacaqdır”.

Azərbaycan rəhbəri bir daha vur-
ğuladı ki, Azərbaycan Cənubi Qafqaz 
regionunda yeni reallıqlar yaradıb və hər 
kəs bunu nəzərə almalıdır. Ermənistan 
regional əməkdaşlıq və qonşularına 
qarşı qanunsuz və əsassız ərazi iddiaları 
arasında seçim etməlidir: “Beynəlxalq 
ictimaiyyət bu mənada müsbət rol oyna-
malı və sülhün alternativinin olmamasını 
dərk etmək üçün Ermənistana çağırış 
etməlidir. Ermənistanda revanşizmin 
və onun silahlandırılmasının birbaşa 
və ya dolayı şəkildə dəstəklənməsi 
cəhdlərinə son qoyulmalıdır. Ümid edirik 
ki, çoxdan gözlənilən sülh, təhlükəsizlik 
və sabitlik, nəhayət, Cənubi Qafqazda 
bərqərar olunacaq. Azərbaycan regio-
nal sülhə və inkişafa töhfə verən, onun 
gücləndirilməsinə xidmət edən ardıcıl 
səylərini davam edəcəkdir”.

Əhliman ƏMİRASLANOV, 
Milli Məclisin Səhiyyə komitəsinin 

sədri, akademik

“Dəmir yumruq”la 
yazılan zəfər xalqımızın 
əbədi öyünc mənbəyidir

Prezident, Ali Baş Komandan İlham Əliyevin əmri ilə Qarabağın 
təcavüzkar Ermənistanın 30 illik işğalından azad edilməsi uğrunda 
ötən il sentyabrın 27-də başlamış  və 44 gündə qələbə ilə başa çatmış 
müqəddəs Vətən müharibəsinin ildönümü gününü xalqımız möhtəşəm 
anım tədbirləri ilə qeyd edir.

Anım Günündə keçirilən yürüş 
şəhidlərin ruhuna ehtiram nümunəsi idi

Hər birimiz yaxşı xatırlayırıq, bir il bundan əvvəl erməni daşnakları növbəti 
dəfə atəşkəs rejimini pozaraq, cəbhəboyu mövqelərimizi, eləcə də yaşayış 
məntəqələrimizi ağır artilleriya atəşinə tutmuşdu. Azərbaycan Ordusu 
bu təxribata cavab olaraq əks-hücum əməliyyatına başladı, bununla da 
bir qərinəyə yaxın müddət ərzində həsrətində olduğumuz torpaqlarımız 
düşmən işğalından azad edildi. Azərbaycan Silahlı Qüvvələri ay yarım 
davam edən döyüşlər zamanı həyata keçirdiyi genişmiqyaslı əməliyyatlar 
nəticəsində Vətən müharibəsində tam qələbə qazandı.

 Ötən il dekabrın 2-də Prezident 
İlham Əliyevin müvafiq sərəncamıyla 
hərbi əməliyyatların başlandığı 27 
sentyabr tarixi Azərbaycanda Anım 
Günü kimi təsis edildi. Bildiyimiz kimi, 
respublikamızda torpaq bütünlüyü-
müz, müstəqilliyimiz uğrunda canından 
keçmiş şəhidlərə, eləcə də sağlamlı-
ğını itirmiş qazilərə hər zaman xüsusi 
diqqət və qayğı göstərilir. Bu mənada, 
Preizdent İlham Əliyevin “mən elə 

bir ölkə tanımıram ki, müharibədə 
həyatını itirmiş insanların yaxınlarına bu 
dərəcədə diqqət göstərilsin” sözlərini 
xatırlamaq məsələnin mahiyyətini açıq-
lamağa kifayət edir. Bu fikirləri bizimlə 
söhbətində Azərbaycan Naminə Alyans 
Partiyası (ANAP) sədrinin birinci müavini 
Asif Haqverdiyev bildirdi. Asif müəllim 
dedi:

– Cənab Prezident hər zaman şəhid 
ailələrini, qaziləri diqqət mərkəzində sax-

layır. Onların sosial vəziyyətinin yaxşı-
laşdırılması üçün daim yeni təşəbbüslər 
həyata keçirilir. Şəhidlərin xatirəsi daim 
ehtiramla yad edilir, təhsil ocaqlarında, 
mədəniyyət ocaqlarında, eləcə də dövlət 
idarərələrində onların əziz xatirəsini 
anmaq üçün tədbirlər həyata keçirilir. 

Belə genişmiqyaslı tədbirlərdən biri 
də, sentyabrın 27-də – Azərbaycanda ilk 
dəfə qeyd edilən Anım Günündə həyata 
keçirildi. Belə ki, Anım Günü paytaxt 
Bakıda Prezident İlham Əliyev və Birinci 
vitse-prezident Mehriban xanım Əliyeva 
başda olmaqla Azərbaycan Respublikası 
Müdafiə Nazirliyinin Heydər Əliyev adına 
Azərbaycan Ali Hərbi Məktəbinin və Bakı 
qarnizonunda yerləşən hərbi hissələrin 
3000 nəfərdən çox kursant və hərbi 
qulluqçusunun iştirakı ilə yürüş keçirilib. 

Yürüşdə iştirak edən gənc kursant və 
hərbi qulluqçularımız, Vətən müharibəsi 
zamanı şəhid olan, eləcə də, terrorçu 
Ermənistan ordusunun mülki əhalinin 
yaşadığı yaşayış məntəqələrimizi atəşə 
tutması nəticəsində həyatını itirən 
vətəndaşlarımızın fotosunun olduğu 
plakatları daşıyırdılar. Prezident İlham 
Əliyev üzərində şəhid baş leytenant Adil 
İbrahimlinin, Mehriban xanım Əliyeva 
isə Ermənistan ordusunun cəbhə 
bölgəsindən uzaqda yerləşən Gəncə 
şəhərini atəşə tutması nəticəsində 
həyatını itirən 10 aylıq körpə Narin Xa-
lıqovanın şəkli həkk olunmuş plakatları 
aparırdılar. 

Bu tədbir, Vətən müharibəsi za-
manı Azərbaycan xalqının nümayiş 
etdirdiyi birliyin, xalq-rəhbər vəhdətinin 

davam etdiyini, gün keçdikcə daha da 
möhkəmləndiyini nümayiş etdirdi. Bütün 
dünya Azərbaycanın öz qəhrəmanlarına  
necə qiymət verdiyinin şahidi oldu. 

Qeyd edim ki, yürüş dünyanın 
müxtəlif nüfuzlu media qurumlarında, 
eləcə də televiziya kanallarında geniş 

şəkildə işıqladırılıb, Prezident İlham 
Əliyevin şəhid ailələrinə, qazilərə 
göstərdiyi xüsusi diqqət və qayğı geniş 
auditoriyalara çatdırılıb.

Söhbəti qələmə aldı:  
İmran ƏLİYEV, “Xalq qəzeti” 

